
II. CONSTITUTIO, UT COLONI IN TERRA VIELUNENSI
LABORENT IN QUALIBET SEPTIMANA PER UNUM DIEM
DOMINIS SUIS

Generosis  Georgio, Stanislao, Nicolao et Martino Ostrorog de Lwowek, capitaneis
Ostrzeschoviensibus, fidelibus dilectis, in absentia eorum vicecapitaneo, gratiam regiam. Generosi,
fideles dilecti.

Ad postulationem nobilium terrae Vielunensis instituimus in praesenti Cracoviensi generali
conventu de communi consiliariorum nostrorum consensu, quod omnes coloni omnium et singularum
villarum, tam nostrarum quam nobilium, in ipsa terra Vielunensi consistentium, qui antehac ex
privilegio vel consuetudine aut ex quacunque immunitate ad obeundos aliquos labores non erant
obligati, debeant et teneantur nunc et in posterum?® perpetuis temporibus per unum diem in qualibet
septimana dominis suis laborare; et alii, labores obire soliti, in pristina sua consuetudine conservari.
Proinde mandamus vobis, ut eandem institutionem per publicas proclamationes in foris publicis
civitatum et oppidorum capitaneatus vestri et circa ecclesias diebus festis publicari faciatis atque ad
notitiam universorum et singulorum colonorum, tam nostrorum, quam nobilium, deduci pro debito
officii vestri et gratia nostra.

Datum Cracoviae, feria quarta proxima post dominicam Reminiscere [3 //I] anno Domini 1518,
regni nostri duodecimo. Ad mandatum Regiae Maiestatis proprium.

